
Bwyty Ansh, Caerdydd

Darllenwch yr astudiaeth achos 
ysbrydolgar hon am bartneriaeth busnes 
bwyd o Gymru sy’n rhoi sylw helaeth i 
gynaliadwyedd moesegol a lleol.

Mae bwyty Ansh yng Nghaerdydd yn 
gweithredu model cadwyni cyflenwi lleol 
unigryw sy’n blaenoriaethu cynaliadwyedd 
amgylcheddol a’r safonau uchaf un o ran lles 
anifeiliaid. Mae’n bartneriaeth rhwng Sara ac 
Aled, sy’n rhedeg y bwyta, a Shaun o gwmni 
cigyddion Oriel Jones, sy’n cyflenwi cig a 
chynnyrch llaeth i’r bwyta o fferm ei deulu, 
Llygadenwyn, ar odre Mynyddoedd Cambria.

Sefydlwyd Ansh o ganlyniad i frwdfrydedd 
a rennir am fwyd da, wedi’i gaffael a’i 
gynhyrchu’n foesegol, ac er eu bod ond 
wedi megis cychwyn eu taith, maent wedi 
ymgorffori cynaliadwyedd o’r dechrau ac 
maent yn parhau i wneud gwelliannau. 

Mae Shaun yn ffermwr pedwaredd 
cenhedlaeth ac mae wedi gwneud nifer o 
newidiadau i’w arferion amaethyddol, yn 
cynnwys mabwysiadu dulliau ffermio adfywiol 
sy’n ystyriol o natur a’r hinsawdd, megis 
amaethu heb droi’r tir a pheidio â defnyddio 
unrhyw wrtaith. Maent hefyd wedi lleihau 
nifer y da byw ar y fferm, felly nid oes cymaint 
o angen i brynu porthiant, megis porthiant 
sy’n cynnwys cynhyrchion soi a phalmwydd, o 
ffynonellau allanol. 

Bydd yr anifeiliaid yn pori ar borfa yn bennaf, 
ac yn sgil partneriaeth â bragdy lleol Crafty 
Devil, defnyddir hopys gwastraff fel porthiant 
ategol maethlon i’r gwartheg. Ar hyn o bryd, 
mae’r fferm yn gweithio i sicrhau ardystiad 
Pasture for Life ac mae’n bwriadu tyfu cnydau 
porthi i ategu deiet yr anifeiliaid trwy gydol y 
gaeaf. 

I Shaun, roedd ffermio confensiynol yn 
golygu gwneud yr un peth flwyddyn ar ôl 
blwyddyn a sicrhau’r un canlyniadau, neu 
rai gwaeth. Fodd bynnag, trwy gydweithio 
â natur, gan fynd ati i amddiffyn ac adfer y 
priddoedd a’r ecosystem, gall ddefnyddio beth 
mae natur yn ei ddarparu. Yn ôl Shaun, ers 
cyflwyno’r newidiadau hyn, mae anifeiliaid a 
bioamrywiaeth yn ffynnu. 

Yn y bwyty, mae niferoedd is o dda byw ar y 
fferm yn golygu na fydd cynhwysion penodol 
ar y fwydlen ar brydiau. Fodd bynnag, hysbysir 
cwsmeriaid am y rhesymau dros hyn, er 
mwyn iddynt ddeall pam na fydd cynhyrchion 
penodol ar gael trwy’r adeg, gan helpu i 
ddwyn sylw at argaeledd gormodol cig wedi’i 
gynhyrchu’n ddwys 

Yn ogystal â chig a chynhyrchion llaeth 
moesegol, bydd Sara ac Aled yn ceisio caffael 
cynhyrchion lleol pan fo hynny’n bosibl, e.e. 
caiff y bara eu caffael yn lleol ac nid ydynt yn 
cynnwys unrhyw olew palmwydd, sy’n aml yn 
gysylltiedig â datgoedwigo mewn mannau 
trofannol. 

Ar y fferm, mae Shaun wedi creu lle i ganiatáu 
i fioamrywiaeth ffynnu, gan blannu bron 
iawn 6,500 o goed llydanddail cynhenid, 
ac amddiffyn llecyn o’r enw Cefn Blaenau, 
sydd wedi’i ddynodi yn Safle o Ddiddordeb 
Gwyddonol Arbennig (SoDdGA) er 1989 
oherwydd ei fioamrywiaeth a bywyd gwyllt 
prin. Caiff y llecyn hwn ei bori’n ofalus iawn, 
ac mae’r gwartheg yn helpu i reoli twf 
llystyfiant, ac mae hynny’n creu amgylchedd 
delfrydol ar gyfer adar sy’n nythu ar y 
ddaear. Mae’n enghraifft ffyniannus o sut 
gall amaethyddiaeth gynaliadwy ac adfywiol 
weithio ochr yn ochr â natur.

Gallwch gael rhagor o wybodaeth am Ansh 
yma.

